
Nd. 421. Frumvarp til laga [131. mál]
um bráðabirgðabreyting á lögum nr. 41/1946, um stofnlánadeild sjávarútvegsins
við Landsbanka Íslands.

Frá fjárhagsnefnd.

1. gr.
Aftan við 6. gr. laganna bætist:
Endurgreiðsla skv. 6. gr. skal ekki hefjast fyrr en stofnlánadeild in hefur innt

af hendi lánveitingar (A-lán) til þeirra fyrirtækja, sem ríkissjóður hefur orðið að
útvega lán til bráðabirgða vegna lánsfjárskorts deildarinnar. Fé það, sem hefur
verið endurgreitt seðlabankanum, skal stofnlánadeildin fá til umráða nú þegar.

2. gr.
Lög þessi öðlast þegar gildi.

Greinargerð.
Með bréfi, dags. 11. marz s.l., óskaði fjármálaráðherra eftir því við fjárhags-

nefnd, að hún flytti frv. þetta. Hefur nefndin orðið við þeirri ósk, en einstakir
nefndarmenn hafa óbundnar hendur að fylgja breytingartillögum.

Frv. fylgdi svo hljóðandi greinargerð:
Áður en lögin um stofnlánadeild sjávarútvegsins voru sett, hafði ríkisstjórnin

samið um smíði 50 fiskibáta í Svíþjóð og 30 togara í Bretlandi. Nýbyggingarráð hafði
veitt eigendum þessara skipa meðmæli til lánveitinga úr stofnlánasjóði. En er til
kom, reyndist veltu fé stofnlánadeildar hvergi nærri nóg til að fullnægja eftirspurn-
inni, með þeim afleiðingum meðal annars, að eigendur 7 togara og 17 Svíþjóðarbáta
fengu engin stofnlán þrátt fyrir meðmæli nýbyggingarráðs og gátu því ekki staðið
við samninga um greiðslu kaupverðs við afhendingu skipanna. Ríkisstjórnin varð
hins vegar að standa við skuldbindingar sínar við skipasmíðastöðvarnar. Nú var
um tvennt að velja, annaðhvort að leggja skipunum við landfestar, því að um nýja
kaupendur var ekki að ræða, nema stofnlán fengist, eða þá að útvega lán til bráða-
birgða, sem samsvaraði stofnlánunum, og var sá kostur tekinn. Skuldir þær, sem
ríkissjóður þannig ber ábyrgð á, nema vegna togarauna 16.5 millj. kr. og vegna Sví-
þjóðarbátanna ca. 9.5 millj. kr. Af lánum þessum greiðast nú yfirdráUarvextir,
eða 7% í stað 21;2 %, sem vextir stofnlánadeildar eru, og kemur því fram vaxta-
munur, sem ríkissjóður mun verða að greiða, þar sem ekki getur talizt sanngjarnt
að leggja þá byrði á eigendur skipanna, enda getur nú engin útgerð borið svo háa
vexti af stofnkostnaði. Það er því einsýnt, að breyta þarf þessum bráðabirgðalán-
um hið fyrsta í stofnlánadeildarlán. og er þetta frv. flutt í þeim tilgangi.

Með frumvarpi þessu er ætlazt til, að stofnlánadeildinni verði veittur takmark-
aður gjaldfrestur á afborgunum til seðlabankans og að það fé, sem þannig sparast,
verði notað til nýrra A-lána út á þau skip, sem fyrr greinir, og jafnframt til greiðslu
þeirra lána, sem ríkisstjórnin útvegaði til þess, að ekki þyrfti að stöðva útgerð
skipanna.

Stofnlánadeildin mun nú hafa endurgreitt seðlabankanum 12 millj. kr., og ár-
legar afborganir nema um 6 millj. kr., þannig að þessi gjaldfrestur mun ekki þurfa
að standa nema 2-3 ár.

Með þessu er ekki verið að stofna til nýrrar fjárfestingar. Féð hefur þegar verið
fest í auknum yfirdráttarskuldum ríkissjóðs, en með þessari löggjöf vinnst það, að
efnd verða loforð ríkisvaldsins við eigendur skipanna um hagkvæm stofnlán og
ríkissjóður losnar við vaxtabyrði, sem nemur nú um 1 millj. kr. á ári.


